
DA LUDMILLA CAHENZLI

Mintgatant capitan catastro-
fas. Ina damaun s’annunzia

mia chasarina che lavura dus dis
l’emna tar mai e di: «Jau hai do-
lurs il dies e na pos betg vegnir
oz.» Jau, che sun pinada dad ir a
lavurar, pos trair ora chalzers e
giacca e restar a chasa. Percletg
n’hai jau nagin termin urgent,
pens jau e spostel la lavur sin la fin
d’emna. Lura po l’Eugen guardar
dals uffants. Quai fa bain ad el,
uschiglio emblida el anc in di
quants uffants ch’el ha schendrà.

La vaira catastrofa capita den-
tant pir in’emna pli tard. Igl è

puspè la damaun marvegl. Quella
giada telefonescha l’um da la
chasarina: «Ad interim na po mia
dunna betg vegnir. Ella ha ina dis-
cushernia e sto vegnir operada.»
Jau dun bunamain vi da mauls.
Betg perquai che mia paupra
chasarina vegn operada. Na, jau
stos conceder senza sentimentali-
tads, jau, Ludmilla Cahenzli, ma
sun dumandada avant che star
mal cun mes concarstgaun: Co
fatsch jau uss dad ir a lavurar? 

Jau hai immediat stuì tragutter
ina entira tabla tschigulatta. I

aveva sulet ina en frestgera. Suenter
avair endultschì mes frust, hai jau
prendì in fermezza caffè e plaun-
sieu hai jau puspè pudì pensar lo-
gic. Co fas uss tes job en il proxim
temp? Quai vegn bain ad ir insaco.
Ti has gea be in pensum parzial.

Jau lavur simplamain adina la fin
d’emna. Na, quai na va betg. Suen-

ter duas emnas fa Eugen il streiken.

Jau lavur cura ch’ils uffants èn en
scola. Nunpussaivel: In uffant u
ina scolasta èn adina malsauns.
Jau lavur la saira. Va betg. Suenter
duas emnas sun jau en il Beverin.

Jau tramett ils uffants tar la vischi-
na a gentar. Lezza è gea mamma
dal di. Va er betg! La davosa giada
ch’els èn stads tar ella, han els suen-
ter fatg, sco sch’els fissan bunamain
morts da la fom. Sch’els ston puspè
ir tar la vischina, datti ina revolta.

Jau prenda congedi. Va er betg! Hai
gea gist gì il mais passà congedi. 

Jau prenda ina racheta e fui sin la
glina. Na, ozendi van ins sin il
mars. E jau na turn mai pli. U pir,
cura ch’i dat en mintga vischnanca
svizra canortas d’uffants. Canortas
dal di! Be per dus dis l’emna! Be
per quels dus dis che jau hai dad ir
a lavurar! Jau sent ch’jau hai faldà
ils mauns sco per far oraziun. Il pli
gugent stess jau anc en schanuglias.

Sez la culpa Ludmilla! ditg jau a
mamezza. Tia mamma ha adina

ditg che Ti duais ir pli savens a
messa e far oraziun. Uss na gidi na-
gut da tegnair mauns a Dieu. Uss
na pos betg rugar a la svelta per
canortas d’uffants. Quai dovra blers
paternoss, sche na schizunt rusaris.
Uss has là la merda, Ludmilla!

Suenter mes’ura vegn jau puspè
giu da mes trip religius e decid:

Ludmilla, ti dovras dispit ina nova
chasarina fin che la veglia è puspè
en gamba.

Tgi è Teresa Heinz Kerry?
La dunna sper l’adversari da Bush

DA GUIU SOBIELA-CAANITZ

■ Essan nus conscients da quella
sensaziun mundiala? In politicher
ch’ins enconuscheva strusch en
l’Europa e che valeva en sia patria
sco referent prolix e lungurus è ve-
gnì a frida en paucas emnas da met-
ter en dumonda las vistas da presi-
dent George W. Bush areguard la
elecziun dals 2 da november. Senator
John Forbes Kerry ha gudagnà fin ussa
tuttas elecziuns preliminaras aifer la
Partida democratica (PD), dano quel-
las da l’Oklahoma e la Carolina dal
sid, e survegniss dapli vuschs che ses
adversari texan sch’il pievel giess uss a
las urnas. È quai mo in comet, in cha-
prizi dal public, u in trend pli profund
che savess durar enfin a l’atun? En
mintga cas n’astg’ins tuttina betg em-
blidar in factur uman relevant da quels
success, numnadamain Teresa Heinz
Kerry, quella dunna da 65 che vegniss
«First Lady» da la superpussanza sch’il
pievel elegiss ses um.  

Sincera e schizunt giagliarda
Maria Teresa, figlia d’in medi portugais,
è creschida si a Lourenço Marques (oz
Maputo), lezza giada chapitala da la
«província ultramarina» da Moçambique
en il stadi dictatorial da Portugal. «Il bab
crititgava il squitsch economic e colonial
da la regenza, ma na lubiva betg che quai
giaja ord chasa. La figlia è ida a studegiar
en in’universitad da l’Africa dal sid, (…)
nua ch’ella ha fatg part dal giuven movi-
ment encunter l’apartheid (…). Suenter
ha’la frequentà l’Universitad da Genevra
per vegnir translatura; là ha’la emprendì
d’enconuscher l’ertavel dal concern ma-
schadà Heinz da ‘ketchup’ e salamuiras
en Pensilvania (…) ch’ella ha lura maridà
(…). John Heinz  è mort 1991 en ina
crudada d’aviun. Teresa ha (…) sa sfa-
diada per impunder las duas milliardas
dollars da la rait filantropica ertada da la
famiglia Heinz. In da ses quitads princi-
pals è l’ambient. 1992 ha’la fatg part da
l’inscunter suprem global da Rio de Ja-
neiro sco delegada; là ha’la fatg amicizia
cun John Kerry, in auter delegà che ses

um barmier l’aveva preschentà pli baud
en il senat e ch’ella ha maridà trais onns
suenter Rio» (1). En cuntrast cun in con-
sort che po stanclentar ses public cun
vegnir memia pedant, fascinescha sia
dunna gist cun sia sinceradad e schizunt
groppadad («bluntness»). Ina tgirunza
da New Mexico: «Jau n’enclegel betg
John Kerry, ma lezza hai fitg gugent, per-
quai ch’ella discurra da la segiranza da
malsauns e da problems d’uffants» (2).
Teresa ha numnadamain gì trais figls cun
John Heinz. Ussa sa deditgesch’la a la
campagna da senatur Kerry per las elec-
ziuns preliminaras da la PD en ils singuls
stadis federativs. Avant porta stattan la
Nevada e la chapitala Washington (ils 14
da favrer), la Wisconsin (ils 17), l’Utah,
l’Idaho e las Inslas Hawaii (ils 24) e
cunzunt ils 2 da mars, il «Super Tuesday»
cun New York, la California euv. Lura
vegn ins a vesair.

1) Karen Tumulty, Teresa on the Stump, 
en «Time», 9 da favrer 2004, p. 29.

2) Karen Tumulty (sco nota 1), p. 28.   

